
Sineriak tamakkerlugu oqaluffeqarnikkut aserfallassimanermut takussutissamik 

iluarsartuussinissamullu pilersaarusiortoqarsinnaanera pillugu Naalakkersuisut UKA2026 

nallertinnagu agguaassassamik nalunaarusioqqullugit aalajangiiffigisassasutut siunnersuut.  

(Inatsisartunut ilaasortaq Knud Kleemann, Atassut) 

 

Siullermik oqaluffiit iluarsartuunneqarnissaanut siunnersuummut, Knud Kleemann, Atassut 

qujaffigaarput.  

Siumut siunnersuutip siunertaanut tapersersuivoq, aamma nunatsinni Ilagiit ajunngitsumik 

atugassaqarnissaat pingaaruteqarpoq. Iluarsartuussinissamut pisariaqartitat aamma siunissamut 

pilersaarusiornissaq erseqqissisinnerunissaa pisariaqartoq Siumut isumaqarpoq. 

Oqaluffiit ilagiit – ilami inuiaqatigiittut inuunitsinnut – pingaaruteqarlutik inissisimapput. 

Upperisarsiorneq aamma kulturitsinnut, oqaluttuarisaanitsinnut aamma 

ataatsimoorussaqarnitsinnut tunngavoq. Najugaqarfinni amerlasuuni oqaluffik katersuuffittut 

qitiulluni inissisimasarpoq, taamaammat illut aserfallanneqarsimanissaat illersorneqarnissaallu 

pingaaruteqarluinnarpoq. 

Siumup isumaqatigaa pisariaqartoq, oqaluffiit qanoq inissisimanerat pillugu nuna tamakkerlugu 

misissuineq, nalunaarsuineq aamma aserfallatsaaliinissamut periusissiornissaq pisariaqartoq. 

Tassa ilisimasaqalernissamut pingaarutilimmik siunnersuut una aamma tunngavoq, aamma 

siunissami suliassat qanoq tulleriiaarneqarnissaanut tamatsinnut 

ilisimasaqartitsinerulersinnaavoq. 

Pingaartipparput suliaq ingerlanneqassasoq, kulturerput aamma pineqartumut ataqqinninneq 

tunngavigalugit. Taamaattumik oqaluffinnik aserfallatsaaliinissamut suliaqarnerunissaq 

upperisarsiornermut kisimi tunnganngilaq, aammali inooqatigiinnermut, 

ataatsimoorussaqarnermut ataqatigiinnermullu apeqqut una tunngavoq. 

Siumup maluginiarpaa Ilagiinnut atugassiissutaasut kinguusaajartortut, tamannalu 

sakkortusiartortoq. Ullumikkut Ilagiit aningaasaqarnerat amerlanertigut immikkut 

aalajangersaaffigineqarsimanngillat, tamannalu ilivitsunngortitsiviginerussallugu pisariaqalersoq 

Siumut isumaqarpoq. 

Una oqaaseqaat aqqutigalugu Siumut qanoq isumaqatigiissutaasinnaasunik 

aningaasalersuinissanillu oqariartuuteqanngilaq, isumaqaratta tamanna atuisut peqatigalugit 

ingerlanneqaruni pitsaanerussasoq, aamma ataatsimiititaliami susassaqartumi tamakku 

erseqqinnerusumik eqqartorneqarsinnaammata.  

Taamaattoq Siumut isumaqarpoq, siunissami Ilagiit qanoq erseqqinnerusumik 

aningaasalersorneqarnissaat eqqartussallugu pisariaqalersoq, siunissami ingerlatsinermut 

aserfallatsaaliinermullu aningaasaqarnikkut tunngavissaq toqqissisimanartoq 

pilersinneqarsinnaaniassammat. 

Siumup siunnersuutip siunertaa tapersersorpaa, aamma takusinnaavarput inuiattut, kulturitsinnut 

inuiaqatigiittullu pingaartitatsinnut apeqqut tunngasorujussuusoq. Oqaluffiit qanoq 

inissisimaneranik misissuinissaq aamma siunissami iluarsartuussinissaq una aqqutigalugu 

erseqqissumik tunngavissinneqarsinnaapput.  

Siumumiillu oqaluffiit pillugit taamatut oqaaseqariarluta, naggataatigut oqaatigerusupparput, 

oqaluffiit kisiisa sammillugit suliaqarnissaq naammattutut isumaqarfiginnginnatsigu, tassami 

ilageeqarneq qissimigaaraanni oqaluffeqarnikkut, palasit illussaqarnikkut, palasissaaleqinerit, 

ajoqissaaleqinerit, pattattussaaleqinerit aammalu ilagiit sinniisussaqartarnerit minnerusumik 

annerusumilluunniit nukittorsaavigissallugit suliaqartoqarnissaa pingaaruteqarluinnartoq 

Siumumiit isumaqarfigaarput. 

Taamaammat ataatsimiititaliami suleriaqqinnissaq eqqarsaatigalugu aatsaannguaq taasakka 

tamaasa ilaatillugit pilersaarusiortoqarnissaa aammalu takussutissaqartoqalernissaa 

anguniagaasariaqartoq Siumumi isumaqarpugut, taamaaliornikkut ilageeqarnerup iluani piffinni 

tamani nukittuumik inisseqqinnissaq aqqutissiuussinnaagipput isumaqaratta. 

Taamak oqaaseqarluta siunnersuut Kultureqarnermut, Ilinniartitaanermut Ilisimatusarnermut 

Ilageeqarnermullu Ataatsimiititaliamut ingerlateqqipparput. 

 

Anders Olsen 

Siumut 


